
மேனிகளையும் பிளாக்குகளாக்கி அவர்கள் உயிர்களையே வெள்ளையெழுத்துக்களாக விட்டிருப்பதுபோல் அவனுக்குத் தோன்றியது. அந்த அரைப்பக்க பெட்டிச் செய்தி இதுதான்.

"வடசென்னை கல்லூரி ஒன்றில் சாமி என்ற பெயரில் முடியும் முன்னாள் முதல்வரை, கல்லூரி பணத்தைக் கையாடிய குற்றத்திற்காக, நிர்வாகம் சஸ்பென்ட் செய்தது. அந்த முன்னாள் முதல்வரும், மாணவர்களைத் தூண்டிவிட்டு, பறிபோன பதவியைக் கைப்பற்று வதற்காக, என்னவெல்லாமோ செய்வதாக, எமது புலனாய்வுத் துறைக்கு செய்திகள் வந்தன. அவர்கள், சம்பந்தப்பட்டவர்கள் கண்ணால் கண்டதைக் கேட்டு, தீர விசாரித்து, தெளிந்து, இந்த திடுக்கிடும் தகவலை, இதோ உங்களுக்குப் படைக்கிறார்கள்:

"அந்தக் கல்லூரி முதல்வர், ஊழலுக்காக மட்டும் சஸ்பென்டாகவில்லையாம். வெளியில் சொல்லமுடியாத ஒரு காரணம் உண்டு. அந்த முதல்வர் தண்ணி போடாமல் கல்லூரிக்குள் நுழைய மாட்டாராம். ஒருநாள் இப்படி லோடோடு இருக்கும்போது, ஒரு இளம் டைப்பிஸ்ட் பெண், ஏதோ ஒரு ரிஜிஸ்டரில் கையெழுத்து வாங்குவதற்காக, அவரது அறைக்குள் போயிருக்கிறாள். ஆனால், அந்த முதல்வரோ, அவளை பெருமாள் மாடு மாதிரி பார்த்துவிட்டு ரிஜிஸ்டரை வாங்காமல், ரிஜிஸ்டர் பிடித்த அழகான கரத்தை பலவந்தமாகப் பிடித்திருக்கிறார். அந்தப் பெண், தன் கற்பைக் காப்பாற்றுவதற்காக, குய்யோ முறையோ என்று கூப்பாடு போட்டு வெளியே ஒடியிருக்கிறாள். இதை வெளியே சொன்னால் கல்லூரிக்குக் கெட்ட பெயர் என்று நினைத்த நிர்வாகம், நியாயமானபடி பயந்து, ஏற்கெனவே ஊழல் மன்னரான அவரை, அந்தக் காரணத்திற்காக சஸ்பென்ட் செய்திருக்கிறது. முதல்வர், தண்ணி போட்டதைக்கூட மன்னிக்கலாம். ஆனால், ஒரு கன்னிக்கு கண்ணி போட்டதை மன்னிக்க முடியுமா? இது தெரியாமல், 'யா' என்ற பெயரில் முடியும் அந்தக் கல்லூரியின் மாணவர் தலைவர், லா என்ற பெயரில் முடியும் முதல்வர் மகளை மகிழ்விப்பதற்காக, கல்லூரி நிர்வாகத்திற்கு தொல்லை கொடுக்கத் திட்டமிட்டிருப்பதாகவும் தெரிகிறது:

முத்தையா, படித்த அவஸ்தையில் அல்லாடினான். பின்னர், அந்தப் பத்திரிகையைச் சுருட்டி, கசக்கி தூர வீசப் போனான். ஒரு மாணவன், அவன் கையைப் பிடித்து, தடுத்தபடியே பேசினான்:

"இந்த ஒண்ணை நீ எறிஞ்சிட லாம். இது ஒரு கொழுத்த பணக்காரரோட பத்திரிகை. விற்கிறதோ இல்லையோ, ஐம்பதாயிரம் காபியாவது பிரிண்ட் செய்திருப்பார். அதையெல்லாம் என்ன பண்ணுவே?"

		 இப்பக்கம் கடைசியாக 1 பெப்பிரவரி 2018, 06:22 மணிக்குத் தொகுக்கப்பட்டது.

